Nafarroako Parlamentuko Mahaiak, 2014ko maiatzaren 5ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bildu-Nafarroa, Aralar-Nafarroa Bai eta Izquierda-Ezkerra parlamentu-taldeek aurkezturiko mozioa, zeinaren bidez Nafarroako Gobernua premiatzen baita onar dezan Nafarroako Arartekoaren gomendioa, atzerriko edozein hizkuntzak euskarak baino balorazio handiagorik ez izatekoa Nafarroako Foru Komunitateko administrazio publikoan sartzeko deialdietan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2014ko maiatzaren 6an

Lehendakaria: Alberto Catalán Higueras

MOZIOAREN TESTUA

Behean sinatzen duten parlamentu-taldeek, Legebiltzarreko Erregelamenduko 197. artikuluan eta hurrengoetan xedatuaren babesean, ondoko mozioa aurkeztu dute, Parlamentuaren Osoko Bilkuran eztabaidatu eta bozkatzeko:

Apirilaren 16an Parlamentu honetako Foru Araubideko Batzordean agerraldia egin zuen Nafarroako Ararteko Javier Enériz jaunak, 2013ko abenduaren 27ko gomendioa azaltzeko. Gomendioa zen ogasuneko teknikari eta ogasuneko kudeatzaile eta ikertzaile laguntzaile izateko lanpostuetarako deialdietan ingelesa baloratzeari eta euskara ez baloratzeari buruzkoa.

Aipatu deialdiak 2013ko azaroaren 18ko Nafarroako Aldizkari Ofizialean argitaratu ziren, eta haietan baloratu egiten da izangaiek ingelesa jakitearen balioa, ingeles- jakintza horren araberako puntuazio zehatza emanez. Aitzitik, euskaraz jakiteari ez zaio baliorik ematen.

Kontuan hartuz euskararen erabilera normal eta ofiziala arautzeko legezko araubidea, eta hura betetzea administrazio publikoen ardura dela, argi dirudi ezen Nafarroako Foru Komunitateko Administrazioak izapidetzen dituen funtzio publikoan sartzeko deialdietan ezin dela okerrago baloratu euskarazko gaitasuna, bertako hizkuntza eta hein batean hizkuntza koofiziala baita, atzerriko hizkuntza bateko gaitasuna baino, ez Nafarroakoa ez bertan koofiziala ez dena.

Tratu gutxiesgarria ez izateko jarraibide hori bete behar da, edozein dela ere deialdian ezartzen den hautaketa modua (oposizioa edo oposizio-lehiaketa). Modu hori deialdia egiten duen administrazio publikoaren eta lanpostuaren eginkizunen izaeraren araberakoa da.

Arartekoak honako ideia hau defendatu zuen: ezin dela sustatu atzerriko hizkuntza bat, oro har, eta aldi berean “ahaztu” bertakoa den bat, euskara hain zuzen. Ideia horren alde Nafarroako Auzitegi Nagusiaren 1113/2004 epaia gogorarazi zuen. Epai horrek dioenez euskarak baditu izaera jakin bat eta babes maila bat, atzerriko hizkuntzek ez dituztenak, eta horren ondorioz desegokia da elkarrekin hartzea alderaketa-unitate heterogeneoak, uniforme bihurtuz legegintzaren ikuspegitik ezberdin dena.

Hori guztia kontuan hartuta, behean sinatzen dugun parlamentu-taldeok ondoko erabaki proposamena aurkezten dugu:

Nafarroako Parlamentuak Nafarroako Gobernuko Lehendakaritza, Justizia eta Barne Departamentua premiatzen du Nafarroako Arartekoaren gomendioa onar dezan eta, horrenbestez, behar diren neurriak har ditzan, Nafarroako Foru Komunitateko administrazioan edo haren erakunde publikoetan sartzeko deialdietan ingelesa edo atzerriko beste edozein hizkuntza jakiteak ez dezan izan euskara jakiteak baino balio handiagorik, euskara Nafarroako hizkuntza eta hein batean koofiziala dela kontuan hartuz, salbu eta justifikatutako lanpostu zehatz batzuetan, beste herrialdeetako herritarrekin lotura berezia izateagatik ezinbestekoa denean atzerriko dena delako hizkuntza jakitea lanpostuan aritzeko.

Foru parlamentariak: Bakartxo Ruiz Jaso, Nekane Pérez Irazabal eta Marisa de Simón Caballero

